
Pushkareshvaralinga Shivakshetra Mahatmyam

ಪುಷ್ಕರೇಶ್ವರಲಿಂಗ ಶಿವಕ್ಷೇತ್ರ ಮಹಾತ್ಮ್ಯಂ

(ಶಿವಗೌರೀಸಂವಾದೇ)
ಈಶ್ವರಃ -
ಶ್ರೃಣು ದೇವಿ ಕಥಾಮೇಕಾಂ ಬ್ರಹ್ಮಣಃ ಪರಮಾದ್ಭುತಾಂ .

ಯಾಂ ಶ್ರುತ್ವಾ ಮಯಿ ವಿಂದಂತೇ ಭಕ್ತಿಂ ಸರ್ವಾರ್ಥದಾಯಿನೀಂ .. 1..

ಸತ್ಯಲೋಕೇ ಸ್ಥಿತೋ ಬ್ರಹ್ಮಾ ಯಿಯಕ್ಷುರಭವಚ್ಛಿವೇ .

ಸ್ವಹಸ್ತಪದ್ಮಂ ಧಾತಾ ಚ ಪಾತಯಾಮಾಸ ಭೂತಲೇ .. 2..

ಕ್ಷೇತ್ರಾಣಾಮುತ್ತಮೇ ತನ್ಮೇ ಪುಷ್ಕರೇ ಪುಷ್ಕರಂ ತದಾ .

ತತ್ರ ಮೇ ಸಂಸ್ಥಿತಂ ಪೂರ್ವಂ ಪುಷ್ಕರೇಶ್ವರಸಂಜ್ಞಿತಂ .. 3..

ಲಿಂಗಂ ಮಂಗಲದಂ ಪುಣ್ಯಂ ತನ್ಮೌಲೌ ನಲಿನಂ ಪತತ್ .

ವೇಣುಗುಲ್ಮಾವೃತಂ ಭದ್ರಂ ನಾನಾವೃಕ್ಷಸಮನ್ವಿತಂ .. 4..

ತತ್ರಾಂತರೇಽಭವದ್ವಾಣೀ ಶ್ರುತ್ವಾ(?)ವಾಣೀಪತಿಸ್ತದಾ ..

(ವಾಣೀ ಬ್ರಹ್ಮಾಣಮವದತ್ ಇತಿ ವಕ್ತವ್ಯಂ .)

—

ವಾಣೀ -

ಏತದ್ವಿಧಾತಃ ಕ್ಷೇತ್ರಣಾಮುತ್ತಮಂ ಪುಷ್ಕರಂ ಶಿವಂ .

ಯಜತೋ ದೇವಯಜನಂ ತವ ಭೃಯಾತ್ ಸುಪಾವನಂ .. 5..

ಪುಷ್ಕರಂ ತೇ ಯತಃ ಪುಣ್ಯಂ ಪತಿತಂ ಪುಷ್ಕರಂ ಹಿ ತತ್ .

ಅತ್ರ ಲಿಂಗಮಿದಂ ಶ್ರೇಷ್ಠಂ ದೇವದೇವಸ್ಯ ಶೂಲಿನಃ .. 6..
ಪಶ್ಯ ಸಂಪೂಜಯಾತ್ರೈವ ಕಾರ್ತಿಕೋಽಯಂ ಸುಪಾವನಃ .
ಮಾಸೋ ಹಿ ಪುಣ್ಯನಿಲಯೇ ಗಂಗೇಯಂ ಪಾವನೀ ಸರಿತ್ .. 7..

ಕಾರ್ತಿಕೇ ಸೋಮವಾರೇಷು ಪುಷ್ಕರೇ ಪುಷ್ಕರೇಶ್ವರಂ .

ಯಃ ಸಮರ್ಚಯಿತಾ ರಾತ್ರೌ ಬಿಲ್ವೈರ್ದ್ರೋಣೈಶ್ಚ ಧುತ್ತುರೈಃ .. 8..
ತಸ್ಯ ಪುಣ್ಯಸ್ಯ ನಾಂತೋಽಸ್ತಿ ಸ ಚ ಶಂಕರವಲ್ಲಭಃ .
ತದಾ ವಾಣೀವಚಃ ಶ್ರುತ್ವಾ ವಿಶ್ವಕರ್ಮಾಣಮಾಹ್ವಯತ್ .. 9..

—

ಈಶ್ವರಃ -

ಬ್ರಹ್ಮಣಾ ಸ್ಮೃತಮಾತ್ರಃ ಸ ವಿಶ್ವಕರ್ಮಾ ತತೋ ವಿಧಿಂ .

ಪ್ರಾಹ ಕಿಂ ಕರವಾಣೀತಿ ಕ್ಷೇತ್ರಂ ವಿಸ್ತಾರಯೇತಿ ತಂ .. 10..

ವ್ಯಧಾದ್ವೇಧಾಸ್ತದಾ ಶಾಲಾಮಾಶ್ರಮಂ ಸರಿತಸ್ತಟೇ .

ಮಂಟಪಂ ಗೋಪುರಂ ದಿವ್ಯಂ ಪುಷ್ಕರೇಶಸ್ಯ ಶೂಲಿನಃ .. 11..
ತದ್ಬ್ರಹ್ಮಣೋವಚಃ ಶ್ರುತ್ವಾ ನಾನಾಶಿಲ್ಪಸಮನ್ವಿತಃ .
ಶಾಲಾಂ ನಿರ್ಮಾಪಯಾಮಾಸ ನಾನಾಮಂಟಪಶೋಭಿತಾಂ .. 12..

ಭಕ್ಷ್ಯೈರ್ಭೋಜ್ಯೈಸ್ತಥೈವಾನ್ನೈಃ ಸೂಪಾಪೂಪೈರ್ಮನೋರಮೈಃ .
ವಾಸಸಾಂ ರಾಶಯಸ್ತತ್ರ ಬ್ರಾಹ್ಮಣಾವಸಥಾದಯಃ .. 13..
ಪುಷ್ಕರೇಶ್ವರಲಿಂಗಸ್ಯ ಚಕ್ರೇ ಸೋಽಪಿ ಶಿವಾಲಯಂ .

ಪ್ರಾಕಾರಗೋಪುರೋಪೇತಮಾಶ್ರಮೈಃ ಸುಮನೋಹರಂ .. 14..

ತತ್ಪಿತಾಮಹವಾಕ್ಯೇನ ವಿಶ್ವಕರ್ಮಾಽಥ ಶಿಲ್ಪಿರಾಟ್ .

ವಿಜ್ಞಪ್ತುಮಥ ಬ್ರಹ್ಮಾಣಂ ಸತ್ಯಲೋಕಂ ಗತಸ್ತದಾ .. 15..

ತತ್ರ ಸಂತಿ ಮಹಾಶೈವಾಃ ಪುಷ್ಕರೈಶಸಮರ್ಚಕಾಃ .
ಬಿಲ್ವಪತ್ರಾದಿಭಿಃ ಸಮ್ಯಕ್ ತೇ ಸರ್ವೇ ಭಸ್ಮಭೂಷಣಾಃ .. 16..
ರುದ್ರಾಕ್ಷಹಾರವಲಯತ್ರಿಪುಂಡ್ರಪರಿಶೋಭಿತಾಃ .
ನಿವಸಂತಿ ಮಹಾಶೈವಾಃ ಪುಷ್ಕರೈಃ ಪುಷ್ಕರೇಶ್ವರಂ .. 17..

ಸಮರ್ಚಯಂತಿ ನಿಯತಂ ಭಕ್ತ್ಯಾ ಬಿಲ್ವೈಶ್ಚ ಕೋಮಲೈಃ .
ತತ್ತತ್ಕಾಲೇನ ದೇವೇಶಿ ಪುಷ್ಕರಂ ಮೇ ಸುರಾಸುರೈಃ .. 18..
.. ಇತಿ ಶಿವರಹಸ್ಯಾಂತರ್ಗತೇ ಶಿವಗೌರೀಸಂವಾದೇ ಪುಷ್ಕರೇಶ್ವರಲಿಂಗ ಶಿವಕ್ಷೇತ್ರ
ಮಹಾತ್ಮ್ಯಂ ..

- .. ಶ್ರೀಶಿವರಹಸ್ಯಂ .ಭರ್ಗಾಖ್ಯಃ ಪಂಚಮಾಂಶಃ .ಅಧ್ಯಾಯಃ 35.. -
- .. shrIshivarahasyam . bhargAkhyaH panchamAMshaH . adhyAyaH 35.. -

Notes:

Pushkara Kshetra came to be known so due to a Lotus that fell from the hands of

Brahma from Satyaloka, on to a Shivalinga in this region in Prithviloka. A temple was

thus constructed there by Vishwakarma around the Shivalinga, that came to be known as

Pushkareshwara. Shiva iterated the importance of worshipping at Pushkareshwara during

Kartika-masa especially on Mondays (Somavara).

The shloka numbers have been maintained per the source text.

